БЕЛАРУСКАЯ НАРОДНАЯ КАЗКА АБО ЛЕГЕНДА (НА ВЫБАР НАСТАЎНІКА)

Мэта ўрока: пагружэнне васьмікласнікаў у чароўны свет казкі (легенды, падання), назапашванне назіранняў за яе жанрава-сюжэтнымі асаблівасцямі, характарамі герояў, мовай. Пашырэнне ўяўленняў школьнікаў пра адметнасць беларускіх народных казак, паданняў ці легендаў дасць ім магчымасць паглыбіць веды пра эпічныя творы і ў той жа час глыбей асэнсаваць своеасаблівасць і прыгажосць Коласавай «Хмаркі», убачыць, якія традыцыі вуснай народнай творчасці працягвае ў ёй пісьменнік.

Ход урока

Ва ўступнай гутарцы настаўнік дапаможа вучням успомніць, якія фальклорныя творы вывучаліся ў папярэдніх класах, раскажа, што роды і жанры літаратуры ўзнікалі паступова, у працэсе гістарычнага развіцця літаратуры, і найперш яны складваліся ў фальклоры. Гэта было звязана з жаданнем старажытнага чалавека пазнаваць акаляючы свет, самога сябе, выказваць свае погляды, думкі і меркаванні, але рабіць гэта ў завуаляванай, іншасказальнай форме.

Калі настаўнік для разгляду на ўроку выбера казку «Іван Світаннік», то лепш за ўсё, каб школьнікі атрымалі апераджальнае заданне прачытаць яе дома, а на ўроку гаворка пойдзе пра асаблівасці яе сюжэта, мовы, пра характары асноўных персанажаў.

Для гэтага на пачатку работы варта паставіць перад класам пытанне аб тым, якія знаёмыя казачныя матывы ўспомніліся вучням, калі яны чыталі казку.

Напэўна, яны адзначаць, што для казкі характэрны лік «тры», што ўсё адбываецца тройчы (тры сыны, тры царэўны, булава ў кожнага з братоў цяжэйшая на тры пуды, тры разы частуецца Кашчэй і г. д.), што тут дзейнічаюць героі, знаёмыя па іншых казках, што выкарыстаны вядомы сюжэт пра Кашчэеву смерць, а таксама матыў дапамогі чалавека звярам і іх удзячнай адплаты дабром; успомняць дзеці пра здрадніцтва братоў, пра жывую ваду, пра няпростыя заданні царэўны патэнцыяльным жаніхам, адзначаць, што казка мае традыцыйны канец (вяселле), што ў ёй ёсць і вобраз казачніка, прывядуць іншыя прыклады і зробяць вывады.

Настаўнік павінен быць гатовы і да нечаканых асацыяцый, бо дзеці хутчэй за ўсё спасылаюцца на казкі розных народаў свету, не ўсе з якіх вядомыя педагогу, на так званыя «мульцікі» і г. д. Цудоўнае выратаванне героя «светлазорай» птушкай Нагай, магчыма, таксама не падасца ім арыгінальным, але затое імёны герояў хутчэй за ўсё прыцягнуць увагу васьмікласнікаў менавіта сваёй непаўторнасцю.

Тут якраз можна пашырыць уяўленні вучняў аб паходжанні беларускіх народных казак, расказаць пра вялікі ўплыў Бібліі на вусную народную творчасць, сказаць аб фалькларызацыі біблейскіх сюжэтаў, вобразаў і матываў. На працягу стагоддзяў адбывалася гэта таму, што першакрыніцы фальклорнай і біблейскай паэтыкі вельмі блізкія, аднатыпныя, што яны прасякнуты яркаю, жывою вобразнасцю, гуманістычным зместам і верай у нязменныя духоўныя каштоўнасці.

I ў казках («Іван Світаннік», напрыклад) уплыў Бібліі яскрава відаць, пачынаючы ўжо з тыповага матыву — зачыну чарадзейных казак — цуду нараджэння будучага героя ад старых людзей. Гэта фалькларызацыя вядомага сюжэта з Бібліі — нараджэння Ісака ад 99-гадовага Аўрама і 90-гадовай Сары. Вытокі матыву здрады братоў герою-выратавальніку таксама ў Бібліі. У скрытай форме тут пераасэнсоўваецца матыў Каіна, які забіў свайго брата Авеля (Быццё. 4: 1—8). Як сцвярджае Уладзімір Конан, змаганне героя казак з хтанічнымі істотамі, што ўвасобілі грахоўны аспект жыцця з яго заключным актам, смерць героя і яго ўваскрэсенне жывою вадою ёсць фалькларызацыя адпаведных евангельскіх архетыпаў, іх трансфармацыя ў сістэме народнай міфатворчасці
. Але запазычанні з евангельскіх сюжэтаў, прытчаў, вобразаў і матываў набылі ў народнай творчасці бытавое прыпадабненне, часта ў гумарыстычна-парадыйным стылі або ў стылі травестацыі. Так, яўна ў зніжаным і смешным выглядзе падаецца ў казцы вобраз Кашчэя Бессмяротнага, некалі магутнага хтанічнага бажаства. Пад уплывам хрысціянства ён набыў аблічча злога чараўніка, смерць якога засакрэчана. Папулярны сюжэт беларускіх і рускіх чарадзейных казак: Кашчэй выкрадае гераіню і замыкае ў сваім замку «на краі свету». Яна выпытвае сакрэт пра ягоную смерць і перадае герою. Аналагічны сюжэт і ў казцы «Іван Світаннік», але Кашчэй, пры ўсёй яго ўнутранай магутнасці і чарадзействе, мае зусім не страшны знешні выгляд: «сівенькі дзядок — сам з кокаць, барада з локаць, вочы па яблыку».

Яшчэ адзін яскравы прыклад уплыву евангельскага падання на народную этыку і сістэму каштоўнасцей, што знайшоў адбітак у абрадах і фальклоры, - матыў жывой вады. Гэта папулярная ў беларускай і рускай народнай творчасці міфалагема ўвасабляе жыватворную і абнаўляльную патэнцыю вады. Яна звязана з сімволікай ранняга хрысціянства і абрадам хрышчэння вадою, сімвалізуе вучэнне Хрыста і разам з тым захоўвае прыкметы архаічнай магіі, у кантэксце хрысціянскай культуры набывае сэнс уваскрэсення, абнаўлення жыцця, хоць і мае характэрнае для чарадзейнай казкі супрацьпастаўленне: «вада жывая і мёртвая» (водная стыхія — сімвал не толькі жыцця, але і смерці).

Увага вучняў скіроўваецца на характар галоўнага героя. Яны абавязкова адзначаюць яго смеласць і дабрыню («самы смелы і самы добры»), гаспадарлівасць («запас бяды не чыніць»), вынаходлівасць (бараду Кашчэя ў пень зашчаміў, ведаў, як выканаць жаданне царэўны), яго спагадлівасць да людзей (спа-чувае царэўнам, абяцае іх вызваліць, дамагаецца, каб Баба Яга вярнула зрок сляпому дзеду), гавораць пра яго чуллівае сэрца ў адносінах да звяроў, пра тое, што жаданне дапамагчы ім перамагае не толькі голад, але і боль (корміць птушку Нагай кавалкамі ўласнага цела). Неабходна звярнуць увагу вучняў на тое, што ў дадатак да якасцей відавочных ёсць і такія рысы характару ў Івана Світанніка, якія, можа, і не бач-ныя на першы погляд, але таксама ўласцівыя герою беларускай казкі і ў нейкай ступені характарызуюць адметнасць нацыянальнага характару. Гэта, з аднаго боку, пачуццё ўласнай годнасці Івана Світанніка, якое дапамагло яму пераадолець звычайную гасціннасць у адносінах да Кашчэя (за яе былі жорстка пакараны браты Івана: яны кармілі Кашчэя, а той збіваў іх). 3 другога боку, Іван Світаннік не такі ўжо помслівы ў дачыненні да сваіх зайздросных братоў: усяго толькі на вяселле не запрасіў іх, а нават і не падумаў забіваць у адплату за злачынства. Ды і яны не пазбаўлены чалавечнасці, пра што сведчыць іх абыходжанне з Кашчэем, доўгае чаканне свайго брата каля нары. I хоць ёсць у іх характарах шмат адмоўных якасцей (палахлівасць, зайздрасць, здрадніцтва), усё ж няма ў казцы такога рэзкага падзелу на белае і чорнае, на толькі дабро ці толькі зло. У характарах герояў як бы ўсяго намешана. Гэта асаблівасць ставіць казку бліжэй да жыцця і да адлюстравання характару героя ў літаратурным творы.

Есць у казцы і традыцыйны вобраз апавядальніка, які на вяселлі быў, «мёд, віно піў, па вусах цякло, але ў роце не было». Ен, як звычайна, па-даецца ў гумарыстычным плане, набліжаны да вобраза казачнага дурня (абыгрыванне выразаў «Сінь каптан!» — «Скінь каптан!»).

У заключэнне гаворкі можна разгледзець ілюстраванае выданне казкі «Іван Світаннік» у апрацоў​цы Алеся Якімовіча. Яна выдадзена асобнай кнігай з малюнкамі А. Лось у серыі «Казка за казкай” (Мн.: Юнацтва, 1982), а таксама ў перакладзе на англійскую мову (пераклад М. Мінц, 1987).

Ілюстрацыі дапамогуць дапоўніць уяўленні аб героях казкі, паспрыяюць развіццю эстэтычнага густу вучняў.

Калі ж настаўнік вырашыць працягнуць знаёмства васьмікласнікаў з фальклорнымі творамі на прыкладзе легендаў пра возера Свіцяць, то прачытаць іх можна адразу на ўроку. Узгадаўшы азначэнне легенды як фальклорнага фантастычнага апавядання, якое ўспрымаецца і выдаецца як верагоднае, хоць яно і не пацверджана гістарычнымі фактамі, паразважаем разам з вучнямі, чаму легенды адносяцца да эпічнага роду. У іх, як і ў іншых эпічных творах, выкарыстоўваецца апавядальны спосаб па-казу жыцця ў розных яго праявах, але паколькі легенда — твор фальклорны, то для яе характэрны элементы незвычайнасці, казачнай умоўнасці: рыхтаваўся князь тры дні да таго, каб даведацца, ці праўда, што на дне возера стаіць затоплены горад Свіцязь. Зрабіў за гэты час тры рэчы: пабудаваў вялікі карабель, сплёў нерат, паклікаў ксяндза. Чароўнай, казачнай была і прыгажосць дзяўчыны, якую знайшлі ў нераце: белы твар, доўгія распушчаныя валасы, голас яе падобны да голасу ручая!

Тое ж бачым у другім варыянце легенды: даў стары жанчыне тры зярняткі, а калі тая іх змалола, то атрымалася тры чвэрці мукі. А потым за тое, што жанчына не паслухалася старога, ён ператварыў яе ў камень. Гэты казачны элемент «скамянеласці» выкарыстоўваюць многія пісьменнікі. Настаўнік заўважыць, што з адным з такіх твораў вучні пазнаёмяцца крыху пазней (балада «Маці» Аркадзя Куляшова). Есць тут добрыя і злыя героі, незвычайныя здарэнні.

Як бачым, тыповыя казачныя элементы тут відавочныя.

Цікавымі для вучняў могуць стаць звесткі пра тое, што на аснове легенды пра возера Свіцязь створана шмат арыгінальных літаратурных твораў. Можна расказаць дзецям пра Яна Чачота, які пісаў па-польску і па-беларуску. Ян Чачот (1796—1847) нарадзіўся ў вёсцы Малюшычы, што недалёка ад Навагрудка, у шляхецкай сям'і. Разам з сябрам Ада-мам Міцкевічам спачатку вучыўся ў Навагрудскай дамініканскай школе. У 1815 годзе хлопцы паступілі ў Віленскі універсітэт. Захапіўшыся фальклорам, ён напісаў на яго аснове каля сарака беларускіх вершаў. Пісьменнік творча выкарыстоўваў народныя легенды, паданні, летапісныя звесткі ў сюжэтах сваіх балад «Свіцязь», «Наваградскі замак», «Калдычэўскі шчупак». Асабліва рамантычна-ўзнёсла гучыць літаратурная апрацоўка народнай легенды пра ўзнікненне возера Свіцязь на месцы зніклага старадаўняга горада. Балада або ўрыўкі з яе могуць быць прачытаны і абмеркаваны на ўроку або прапанаваны вучням для самастойнага чытання.

На гэтым жа ўроку настаўнік можа звярнуцца да балад Адама Міцкевіча «Свіцязь», «Рыбка», «Свіцязянка» (на выбар настаўніка). А васьмікласнікі, азнаёміўшыся з гэтымі творамі, могуць падумаць і адказаць, што збліжае гэтыя творы з легендай, а што адрознівае. На ўроку ж варта падкрэсліць думку аб тым, што фальклорныя творы складаюць бясцэнны скарб і самі па сабе, і ў якасці бяздоннай і чыстай крыніцы для мастацкай літаратуры. Па словах Янкі Купалы, легенды і паданні дапамагаюць «дакапывацца» да «разгадкі нашых крыўд і бед, / Што леглі цёмнымі лясамі / На нашай долі з даўных лет» (Янка Купала. «Магіла льва»).

На заканчэнне ўрока можна правесці гутарку па пытаннях і заданнях для падагульнення, змешчаных у падручніку.

� Конан У. Архетыпы нашай культуры // Адукацыя і выха-ванне. 1996. № 5. С. 36.





